
moelai menjerang padakoe, dengen atawa zonder kasi alamat lebih doeloe. Akoe selamanja aken menjamboet dengen segala senang hati."

Hee Pat dalem hatinja berpikir : „Ini Boe Beng Hiap Kek sekali poen akoe masih belon taoe bagimana iapoenja ilmoe poekoelan, tapi kaloe diliat dari iapoenja gerakan jang begitoe sebat dan enteng, soeda bisa dipastiken ada djaoeh lebih tinggi dari akoe, malah iapoenja iimoe tiam-hwee-kin ada begitoe lihay, pasti sekali akoe boekannja iapoenja tandingan ; tapi lantaran ia bilang akoe boleh menjerang dengen zonder mengasi taoe lebih doeloe, sedeng ia berdiri begitoe deket sama akoe, saoepamanja akoe goenaken tipoe tendangan tjiong-thian-pauw ka djoeroesannja iapoenja anggota terlarang dengen sakoenjoeng-koenjoeng, akoe rasa biar bagimana djoega ia tida nanti bisa berkelit atawa poen mengegos. Samentara ini akoe mengoempoel doeloe akoe poenja tenaga dan soemanget, kamoedian akoe baroe bergerak dengen mendadak tapi akoe rasa terlebih baek lagi djika akoe adjak ia bitjara, soepaja bisa membikin iapoenja perhatian djadi ketarik ka laen djoeroesan."

Sapandjang itoe waktoe Boe Beng Hiap Kek poenja mata teroes ditoedjoeken pada paras moekanja Hee Pat, dan koetika itoe pendjahat ambil poetoesan jang paling blakang, ia bisa liat di antara itoe pendjahat poenja paras moeka mengoendjoek satoe pengrasahan poeas jang kedjem, sekalipoen Boe Beng Hiap Kek tida bisa taoe apa jang itoe pendjahat pikir, tapi ia mengarti tentoe orang bakal membokong padanja dengen mendadak, hingga diam-diam ia djadi bersenjoem di bawah kekoedoengan moekanja.

„Kaoe ini ada satoe hiapkek," moelai Hee Pat; „jang bekerdja goena keadilan dan djadi pembelanja orang

